<<ՀԱՅԱՑՔ >>  անկախ շաբաթաթերթ    թիվ 10,  5 նոյեմբերի 2010թ.

Կա՞ արդյոք անվտանգ աշխատանք

Աշխատանքում թե առօրյա կյանքում բոլոր հաջողությունները մարդկանց բարձր գիտակցության և զգոնության, իսկ անհաջողությունները դրանց բացակայության և անհետևողականության արդյունք են, և մարդկանց սթափեցնող օրենքները, հրահանգներն ու զգուշացումները երբեմն անկարող են կանխել դարանակալած այն պատահարները, որոնցից զերծ մնալու համար պարզապես հարկավոր է շրջահայաց լինել: Աշխատանքի միջազգային կազմակերպության տվյալներով` աշխատանքային գործունեության ընթացքում յուրաքանչյուր տարի աշխարհում մահանում է շուրջ 2 միլիոն մարդ, 167 միլիոն մարդ տառապում է մասնագիտական այս կամ այն հիվանդությամբ, դժբախտ պատահարների ընդհանուր թիվը կազմում 270 միլիոն: Մինչդեռ այդ պատահարները կարելի է կանխել, եթե աշխատողներն ու գործատուները գիտակցեն անվտանգության տեխնիկայի նորմերի պահպանման անհրաժեշտությունը:

Հայաստանի արհեստակցական միությունների կոնֆեդերացիայի ճյուղային հանրապետական միությունների տվյալներով` 2009 թ. արհմիություններ ունեցող կազմակերպություններում տեղի ունեցած 20 դժբախտ դեպքերից 6-ն ավարտվել է մահվան ելքով (երկաթուղայինների, լեռնագործների, քիմիական արտադրության ոլորտներում): Իսկ ՀՀ ոստիկանության հասարակայնության հետ կապերի և լրատվության վարչության տվյալներով` 2009 թ. գրանցվել է 4, 2010-ին` 2 պատահար: Ընդամենը: Իհարկե, սրանք ճշգրիտ տվյալներ չեն, քանի որ ոչ բոլոր կազմակերպություններն են ցանկանում ներկայացնել դժբախտ պատահարների իրական պատկերը: 

Խնդրի կարևորությունը հարկադրում է վերհիշել խորհրդային տարիները, երբ տեխնիկայի անվտանգության համակարգի նկատմամբ իրականացվում էր պետական վերահսկողություն: Սակայն շուկայական նոր հարաբերությունների պայմաններում այս կարևորագույն համակարգն անտեսվեց, և միայն 2005-ի հուլիսի 21-ից գործածության մեջ մտած«Աշխատանքային օրենսգիրքը» փորձեց կանոնակարգել այս ոլորտը: Օրենսդրությունը գործատուներին պարտավորեցնում է 3 տարվա ընթացքում իրենց արտադրություններում ներդնել աշխատանքի անվտանգության և առողջության նորմատիվները:

- ՀՀ Աշխատանքային օրենսգրքի 248-րդ հոդվածի 1-ին մասի համաձայն`«Աշխատանքը պետք է կազմակերպվի աշխատողների անվտանգության ապահովման և առողջության պահպանման մասին նորմատիվներին համապատասխան»: Սակայն այդ նորմատիվները կիրառվում են որոշ ճյուղերում, օրինակ` էներգետիկայի բնագավառում, իսկ մյուս ոլորտների համար դեռևս ընդունված չեն, պարզապես նախագիծը քննարկման փուլում է: Արհմիությունների կոնֆեդերացիան բազմիցս բարձրաձայնել է աշխատանքի անվտանգության վերաբերյալ նորմատիվների, արտահագուստի, անհատական պաշտպանիչ միջոցների նորմերի հաստատման, դրանց տրամադրման ու պահպանման կարգի անհրաժեշտության մասին, սակայն փոխարենն ընդունվել են միայն անհատական պաշտպանության միջոցների տեխնիկական կանոնակարգը և դրանց պահանջների կատարումն ապահովող ԳՕՍՏ-երի ցանկը,- ասում է Հայաստանի արհեստակցական միությունների կոնֆեդերացիայի սոցիալ-տնտեսագիտական և աշխատանքի պաշտպանության բաժնի վարիչ Կարինե Մադոյանը:

Շրջենք Կոմիտասի և Մաշտոցի, Հյուսիսային պողոտաներում, Ամիրյան փողոցում ու մայրաքաղաքի շատ ու շատ այլ հատվածներում գտնվող շինհրապարակներով: Հազվադեպ կարելի է հանդիպել բանվորական արտահագուստ, սաղավարտ, ակնոցներ, ձեռնոցներ ու ռետինե կոշիկներ կրող բանվորների:

- Շինարարության ոլորտում քիչ են այն ընկերությունները, որոնք աստիճանային, երեսպատման կամ շինարարական այլ պրոցեսների ժամանակ կիրառում են ժամանակակից տեխնոլոգիաներ,- ասում է Հայաստանի գործատուների միության գործադիր տնօրեն Գագիկ Մակարյանը:- Ընդհանուր առմամբ օգտագործվող միջոցները շատ պարզունակ են: Շինարարն անտեղյակ է անվտանգության նորմերին, գործատուն` նույնպես: 

Երբեմն էլիտար շենքերի շինհրապարակներում կամ կենտրոնական փողոցներում վերանորոգման աշխատանքերն իրականացնում են խայտաբղետ հագուստով, ծղոտե գլխարկով, տնային հողաթափերով, ծխախոտը ձեռքին բանվորներ:

- Այս դեպքում մեղավոր են և՛ շինարարության կառուցապատողը, և կապալառու կազմակերպությունը,- համոզված է ՀՀ շինարարների միության գործադիր տնօրեն Գուրգեն Մովսիսյանը,-նրանք պարտավոր են ոչ միայն տրամադրել արտահագուստ, այլև մշտապես վերահսկել, թե որքանով է այն կիրառվում բանվորների կողմից: 

ՀՀ Աշխատանքային օրենսգրքի 253-րդ հոդվածի համաձայն`«գործատուն կարող է ստեղծել կազմակերպության աշխատողների անվտանգության ապահովման և առողջության հարցերով հանձնաժողով», որը պետք է վերահսկողություն իրականացնի: Դե, եթե գրված է«կարող է», ապա դա նշանակում է գործատուին հնարավորություն տալ վարվել սեփական հայեցողությամբ, այդ դեպքում նրա ինչի՞ն է պետք վերահսկող հանձնաժողով, ինչի՞ն է պետք ավելորդ աչքն ու ականջը: Այստեղից էլ գալիս են բոլոր աղետալի հետևանքներով լի անցանկալի պատահարները: Ուստի պատահական չէ, որ գործատուներից շատերը թաքցնում են դժբախտ պատահարների իրական թիվը: 

